ՆԱԽԱԳԻԾ

ՀԱՅԱUՏԱՆԻ ՀԱՆՐԱՊԵՏՈՒԹՅԱՆ
OՐԵՆՔԸ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔՐԵԱԿԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
Հոդված 1. Հայաստանի Հանրապետության 2003 թվականի ապրիլի 18-ի քրեական օրենսգրքի (այսուհետ՝ Օրենսգիրք) 2171-րդ հոդվածը շարադրել հետևյալ խմբագրությամբ.
«ՀՈԴՎԱԾ 217.1. ԱՀԱԲԵԿՉՈՒԹՅԱՆ ՖԻՆԱՆՍԱՎՈՐՈՒՄԸ ԿԱՄ ԱՀԱԲԵԿՉՈՒԹՅԱՆԸ ՈՐԵՎԷ ԱՅԼ ՁԵՎՈՎ ՆՊԱՍՏԵԼԸ
1. Ահաբեկչության ֆինանսավորումը, ինչպես նաև ահաբեկիչներ պատրաստելու համար ուսուցումներ իրականացնելը կամ դրանց մասնակցելը, այդպիսի ուսուցումներ իրականացնելու, դրանց մասնակցելու, սույն օրենսգրքի 217-րդ կամ 218-րդ հոդվածով նախատեսված արարք կատարելու կամ դրանց ցանկացած ձևով նպաստելու, այդ թվում՝ անձանց հավաքագրելու համար այլ երկիր ճանապարհորդելը, կամ նշված արարքները կամ սույն օրենսգրքի 217-րդ կամ 218-րդ հոդվածներով նախատեսված արարքները կատարելուն ցանկացած այլ ձևով նպաստելը, այդ թվում՝ անձանց հավաքագրելը, 

պատժվում է  ազատազրկմամբ` երեքից յոթ տարի ժամկետով՝ գույքի բռնագրավմամբ կամ առանց դրա:

2. Նույն արարքը, որը կատարվել է մի խումբ անձանց կողմից նախնական համաձայնությամբ կամ կազմակերպված խմբի կողմից`

պատժվում է ազատազրկմամբ` ութից տասներկու տարի ժամկետով` գույքի բռնագրավմամբ կամ առանց դրա:

3. Սույն օրենսգրքի իմաստով ահաբեկչության ֆինանսավորումը` գույքի ուղղակի կամ անուղղակի, ցանկացած եղանակով տրամադրումը կամ հավաքագրումն է` գիտակցելով, որ այն ամբողջությամբ կամ մասամբ պետք է օգտագործվի կամ կարող է օգտագործվել ահաբեկչական կազմակերպության կամ անհատ ահաբեկչի կողմից կամ ահաբեկչության, սույն օրենսգրքի 217.1-րդ հոդվածի 1-ին կամ 2-րդ մասերով կամ 218-րդ հոդվածով նախատեսված արարքների կատարման համար կամ ֆինանսական ծառայությունների մատուցումը` գիտակցելով, որ դրանց արդյունքներն օգտագործվելու են ահաբեկչական կազմակերպության կամ անհատ ահաբեկչի կողմից, կամ որ այդ ծառայություններն ուղղված են ահաբեկչության կամ սույն օրենսգրքի 218-րդ հոդվածով նախատեսված արարքների կատարմանը։
4. Սույն հոդվածի իմաստով գույք է համարվում սույն օրենսգրքի 103.1-ին հոդվածի 4-րդ մասով նախատեսված գույքը:»։

Հոդված 2. Օրենսգրքի 386-րդ հոդվածը շարադրել հետևյալ  խմբագրությամբ. 
 
«Հոդված 386. Զանգվածային ոչնչացման զենք տարածելը
Քիմիական, կենսաբանական, միջուկային կամ միջազգային պայմանագրով արգելված զանգվածային ոչնչացման այլ տեսակի զենք, ինչպես նաև դրանց փոխադրման հատուկ միջոցներ ստեղծելը, արտադրելը, ձեռք բերելը, մշակելը, տիրապետելը, փոխադրելը կամ իրացնելը, միջազգային պայմանագրով արգելված զանգվածային ոչնչացման զենքի փոխադրման հատուկ միջոցներ օգտագործելը, միջուկային զենքի չտիրապետող պետությանը հումքային կամ հատուկ տրոհվող նյութեր հանձնելը, միջազգային պայմանագրով արգելված զանգվածային ոչնչացման զենք կամ դրա արտադրության համար անհրաժեշտ բաղադրամասեր տրամադրելը`

պատժվում են ազատազրկմամբ` չորսից ութ տարի ժամկետով:»։
Հոդված 3. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ

  ՆԱԽԱԳԱՀ                                                                    Ս. ՍԱՐԳՍՅԱՆ

